
20 ліпеня 2024 г. – 80 гадоў з дня вызвалення 

Кобрына і Кобрынскага раѐна ад нямецка-фашысцкіх 
захопнікаў (1944) 

 
Аперацыя па вызваленні 

Беларусі пад кодавай назвай 
«Баграціѐн» пачалася 23 чэрвеня 
1944 года. 3 ліпеня ад нямецка-
фашысцкіх захопнікаў была 
вызвалена сталіца нашай 
рэспублікі Мінск. Кожны дзень 

прыносіў звесткі аб вызваленні ўсѐ новых гарадоў і вѐсак. 

Кобрын з’яўляўся важным апорным пунктам немцаў на 

брэсцкім напрамку. Фашысты стварылі тут магутныя 

ўмацаванні, вырашыўшы надоўга затрымаць рух войскаў 

Чырвонай арміі. Пачынаючы з мая 1944 года, на подступах і ў 

горадзе сталі ўзводзіцца жалезабетонныя і земляныя 

збудаванні. На паўднѐвую ўскраіну сагналі амаль усѐ 

насельніцтва рыць супрацьтанкавыя равы. 

Група патрыѐтаў па заданні партызан нанесла на карту 

абарончую сетку праціўніка, паказала ўсе шляхі падыходу да 

горада. Увечары 19 ліпеня 1944 года да Кобрына падышлі 

часці 61-й арміі 1-га Беларускага фронту. Перад савецкімі 

воінамі была пастаўлена задача: не наносячы пашкоджанняў 

гораду, узяць яго з ходу, не даючы ворагу апамятацца, 

адсякаць яго ад шашы, перарэзаць шляхі адступлення на 

Брэст. Асноўны ўдар па Кобрыну быў нанесены ў ноч на 20 

ліпеня 37-м гвардзейскім палком. Злева і справа яго 

падтрымлівалі 32-і і 39-ы стралковыя і 29-ы артылерыйскі 

палкі і іншыя часці. 

Нягледзячы на лютае супраціўленне праціўніка, раніцай 20 

ліпеня ў ходзе наступальнай Люблінска-Брэсцкай аперацы 

Кобрын быў вызвалены. У горадзе і на чыгуначнай станцыі 

былі захоплены склады з ваеннай маѐмасцю, вагоны, 

платформы і паравозы. 

Некалькімі днямі раней вызваленне прыйшло ва ўсходнюю 

частку Кобрыншчыны, якая адносілася тады да Антопальскага 

раѐна. 61-я армія пад камандаваннем генерала П. А. Бялова 



ва ўзаемадзеянні з конна-механізаванай групай генерала І. А. 

Пліева разграмілі 102-ю і 192-ю пяхотныя нямецкія дывізіі і 

працягвалі наступаць на Кобрын. 21 ліпеня часцямі 212-й 

стралковай дывізіі (палкоўнік У. Г. Кучынѐў) быў вызвалены 

Дзівін, цэнтр аднайменнага раѐна, тэрыторыя якога ўваходзіць 

зараз у склад Кобрынскага раѐна. 

Добрай падмогай рэгулярным войскам Чырвонай арміі сталі 

партызанскія злучэнні, якія дзейнічалі на тэрыторыі 

Кобрынскага раѐна. Партызаны атрадаў імя Чапаева, імя 

Паставалава і імя Арлова брыгады імя Чапаева вялі баі за вѐскі 

Баршчы, Стрыі, перарэзалі дарогу Баршчы – Казішча і 

ўтрымлівалі яе да падыходу войскаў, не даючы магчымасці 

фашыстам адводзіць свае войскі па гэтай дарозе. Акрамя таго, 

атрады вылучалі сваіх праваднікоў, якія праводзілі савецкія 

часці па бездарожжы і багністым месцам. Падчас 

наступальных баѐў партызанскія атрады аказвалі вялікую 

дапамогу ў садзейнічанні і выкананні баявой задачы па 

знішчэнні разрозненых груп немцаў. 

12 вайсковым злучэнням і часцям 1-га Беларускага фронту, 

якія асабліва вызначыліся ў баях за Кобрын, загадам 

Вярхоўнага Галоўнакамандуючага нададзена ганаровае 

найменне «Кобрынскіх». 

1124 дні фашысцкай акупацыі Кобрыншчыны забралі жыццѐ 

многіх жыхароў. Загінула больш за 13 тысяч жыхароў горада і 

раѐна, сярод якіх амаль 6,5 тысяч яўрэйскага насельніцтва. 

Вораг цалкам знішчыў дзевяць населеных пунктаў, 1142 

жылыя дамы, 19 школ, 11 прамысловых будынкаў. Акупанты 

нанеслі велізарны ўрон Кобрыну: трэцяя частка жылога фонду 

была разбурана. Перад бегствам з горада фашысты вывелі са 

строю чыгуначную і тэлефонна-тэлеграфную станцыі, узарвалі 

масты, разбурылі і спалілі больш за 200 жылых дамоў, звыш 

250 іншых пабудоў. 

Недалѐка ад Кобрына падчас падрыхтоўкі аперацыі па 

вызваленні Брэста здзейсніў свой апошні подзвіг Арсеній 

Іванавіч Марозаў. Пасмяротна яму прысвоена званне Героя 

Савецкага Саюза. У 1959 годзе астанкі А. І. Марозава былі 

перанесены ў сквер імя В. П. Пуганава, яго імя носіць адна з 



вуліц. Там у брацкай магіле пахаваны 174 воіны і партызаны, 

якія загінулі пры вызваленні горада. Два надмагіллі на магілах 

абаронцаў Кобрына – Віктара Пуганава і Арсенія Марозава – 

сімвалізуюць пачатак і заканчэнне вайны для Кобрыншчыны. 

Адразу пасля вызвалення ад фашысцкай акупацыі на 

тэрыторыі раѐна пачало наладжвацца мірнае жыццѐ. 

Аднаўлялася вытворчасць, адчыняліся школы і бальніцы, 

узводзіліся масты і дарогі, будавалася жыллѐ. Жыхары з 

энтузіязмам збіралі прадукты і грошы, каб дапамагчы фронту, і 

змагаліся з бандытызмам. 

Як памяць і глыбокая пашана да загінуўшых стаяць сѐння ў 

горадзе і раѐне помнікі ахвярам Вялікай Айчыннай вайны. У 

1965 годзе ў гонар вызвалення Кобрына ад нямецка-

фашысцкіх захопнікаў устаноўлена стэла, у 1985 годзе на яе 

месцы ў азнаменаванне 40-годдзя Перамогі над фашысцкай 

Германіяй адкрыты помнік, на плітах якога высечаны назвы 

падраздзяленняў, якія вызвалялі горад. 

Памяць аб героях вызвалення захоўваецца ў Кобрынскім 

ваенна-гістарычным музеі імя А. В. Суворава. У Кобрынскай 

центральнай раѐннай бібліятэцы сфарміраваны краязнаўчыя 

інфармацыйныя рэсурсы «Край у гады Вялікай Айчыннай 

вайны», «Салдаты Перамогі. Ветэраны Вялікай Айчыннай». 

 
Матэрыял падрыхтаваны ў 2024 г. Кобрынскай 

цэнтральнай раѐннай бібліятэкай.  
Курачук Святлана Дзмітрыеўна,  

бібліѐграф аддзела абслугоўвання і інфармацыі 

